
Прадмова 

Гарадзенскі стараста Давыд Гарадзенскі (каля 1283-1326 гг.) быў 
сынам нальшчанскага і пскоўскага князя Даўмонта. Пасля смерці бацькі 
Давыд вярнуўся на радзіму і стаў кашталянам замка ў Горадні. 
Ажаніўся з дачкою Гедзіміна Бірутай і атрымаў права на карыстанне 
асобным удзелам. Абарона замка была яго непасрэдным абавязкам. І 
князь рабіў гэта вельмі паспяхова: у 1305, 1306, двойчы ў 1311 і ў 1324 
гадах крыжакі спрабавалі захапіць Горадню, ды безвынікова. 

Але не толькі трымаць аблогі ўмеў Давыд Гарадзенскі. Шмат разоў 
ѐн рабіў нечаканыя напады на крыжакоў, чым наводзіў на іх жах, 
выклікаў паніку. У 1314 годзе, калі немцы напалі на Новагародак, 
Давыд з невялікім войскам падпільнаваў іх і ледзь не палову перабіў, 
захапіўшы паўтары тысячы коней і нарабаванае дабро. Прайшоўшы 
крыжацкім шляхам ад Новагародка ў адваротным кірунку, гарадзенскі 
князь знішчыў усе варожыя базы. Адступленне недабітых рабаўнікоў 
ператварылася ў бязладныя ўцѐкі. У 1319 годзе ў веснавую паводку 
Давыд Гарадзенскі з 800 вершнікамі ўварваўся ў Прусію, захапіў 
некалькі славутых рыцараў-камтураў разам з іх майном. Неаднойчы ѐн 
хадзіў і на дапамогу Пскову, дзе добра памяталі вайсковыя перамогі яго 
бацькі. У 1322 годзе разам з пскавічамі Давыд разбіў вялікае нямецкае 
войска, было знішчана пяць тысяч крыжакоў. А ў наступным годзе 
разграміў пад сценамі Пскова дацкае войска і дайшоў да Рэвеля.У 
сакавіку 1324 года атрад крыжакоў таемна прабраўся да маѐнтка Давіда 
Гарадзенскага і разрабаваў яго, забіўшы ўсіх жыхароў , у ліку якіх былі 
яго жонка з дзецьмі. 

Пад час далѐкіх паходаў, дзе Давыд Гарадзенскі вылучаўся 
спартанскай стрыманасцю, ѐн вѐў з сабой параўнальна невялікія 
аддзелы. Гэта давала магчымасць рухацца хутка, імкліва, з'яўляцца 
перад ворагам нечакана. Так, у паходзе на Брандэнбург у 1326 годзе 
ўдзельнічала толькі 1200 чалавек. Тады нашы ваяры дайшлі да 
Франкфурта-на-Одэры. 

Не здолеўшы перамагчы князя на пабаявішчы, крыжакі нанялі 

мазавецкага рыцара Анджэя Госта, які па-здрадніцку забіў Давыда 

Гарадзенскага нажом у спіну. Паплечнікі перанеслі цела легендарнага 

героя на радзіму і з пашанаю пахавалі каля сценаў Барысаглебскага 

манастыра ў Горадні. 

